Avgerð frá Skatta- og avgjaldskærunevndini

Avgerð tikin: 23.02.2005

Mál nr.: 04-03-35-1 

Lóg: Kunngerð um flytigóðs § 2

Meirvirðisgjaldslógin § 27

Tolllógin § 6, § 7, § 8a, § 9

Meirvirðisgjald lagt á vørur, sum ikki luku treytirnar fyri at vera flytigóðs.

Samandráttur:

Meirvirðisgjald varð lagt á vørur, sum vóru nýggjar og óbrúktar og tí ikki luku treytirnar um avgjaldsfrían innflutning av flytigóðsi.

Avgerð

Málslýsing:

Í samband við at kærararnir fluttu til Føroya, fluttu teir í november 2003 eina bingju til Føroya. Toll- og Skattstova Føroya kannaði innihaldið í bingjuni og setti fram krav um, at kærararnir rindaðu sekt og avgjald á tilsamans kr. 12.481,00.

Upphæddin kemur soleiðis fram:



Virði u/mvg 
Avgjald: 
Sekt:

1 stk. SMEG komfýrur CX 61 VMLS gass 
kr. 5.596 
kr. 1.399 
kr. 2.798

10 pk. Pergo Wild Cherry gólv: 

kr. 2.906 
kr.    726 
kr. 1.453

6 pk. marmor flísar 3m² (mett virði) 

kr. 1.000 
kr.    250 
kr.    500

1 stk. ljósakróna: 

kr. 1.040 
kr.    260 
kr.    520

1 stk. Paris Dining table borð: (mett virði) 
kr. 3.000 
kr.    750 
kr. 1.500

6. stk. Paris Chair stólar: (mett virði) 

kr. 3.000 
kr.    750 
kr. 1.500

Tapet: 

kr.    100 
kr.      25 
kr.      50

Tilsamans 


kr. 4.160 
kr. 8.321

Toll- og Skattstovan slapp seinni kravinum um sekt, men helt fast um, at kærarin skuldi rinda avgjaldið á kr. 4.160,00.

Harafturat hevur Toll- og Skattstovan sett fram krav um, at kærararnir skulu rinda tilsamans kr. 1.000,00 í sambandi við innflutning av 2 l. spiritus 40%, 1 l. spiritus 35% og 6 x ½ l. spiritus 40%.

Kærarnir:

Í kæruni frá 20. mars 2004 verður m.a. víst á, at annar kærarin hevur arvað komfýrin, spísiborðið og teir seks stólarnar. Víst verður á faktura upp á komfýr og lista yvir teir lutir, sum hann hevur arvað.

Víst verður eisini á, at ljósakrónan er keypt fyri 3 árum síðani á útsølu fyri kr. 100,00. Hon var ikki pakkað út, ikki brúkt og ongin rokning fyrilá. Rullan av tapeti var eisini óbrúkt, sera gomul og ongin rokning. Harafturat vísir kærarin á, at tey høvdu nakað av byggitilfarið frá einum byggjaríi uttanlanda.

Toll- og Skattstova Føroya:

Toll- og Skattstovan vísir m.a. á, at sambært § 27 í lóg um merivirðisgjald eru vørur, ið verða innfluttar úr útlondum, avgjaldsskyldugar í samband við innflutningin. Sambært § 27, stk. 3 kann avgjaldsfrítøka játtast við innflutningi av vørum í sama mun og undir somu treytum, sum ásettar eru um frítøku sambært tolllógini §§ 6, 7, 8a og 9.

Við kunngerð nr. 13 frá 27. februar 1996 um flytigóðs hevur landsstýrið ásett avgjaldsfrítøku fyri flytigóðs við heimild í m.a. § 6, litra b í tolllógini. Avgjaldsfrítøkan sambært kunngerðini fevnir eisini um meirvirðisgjald, smb. § 27, stk. 3 í lógini um meirvirðisgjald.

Sambært § 2 í kunngerð nr. 13 frá 1996 um flytigóðs er tað ein treyt fyri, at lutir kunnu flytast inn toll- og avgjaldsfrítt, at lutirnir eru ogn hjá honum, sum flytir, at lutirnar eru brúktir av honum ella húski hansara, og at teir framvegis skulu brúkast av honum ella húski hansara. Sambært § 2, stk. 2 skulu lutirnar hava verið ogn hjá honum, sum flytur ella húski hansara í minsta lagi 6 mánaðir, áðrenn flutt verður.

Í samband við, at kærararnir flyta til Føroya, flyta teir í november 2003 eina bingju til Føroya. Tollarar kannaðu innihaldið í bingjuni og komu fram á lutir, sum vóru nýggir og óbrúktir, og sum tí ikki kundu flytast inn avgjaldsfrítt eftir kunngerð nr. 13 frá 1996.

Toll- og Skattstova Føroya vísir á, at kvittan fyri komfýrin, dagfest 20. mai 2003, fyriliggur í málinum, og sambært upplýsingum frá Toll- og Skattstovuni, økinum, er vøran ikki brúkt. Hetta sæst av tí, at vøran er í upprunapakningi.

Somuleiðis fyriliggur kvittan uppá gólvið, dagfest dagin fyri skipið fór til Føroya við flytigóðsinum. Vøran er ikki brúkt og er í upprunapakningi.

Tá hesar vørur eru óbrúktar og ikki hava verið ogn hjá teimum, sum flyta, í minsta lagi 6 mánaðir, áðrenn flutt verður, kann vøran ikki flytast inn avgjaldsfrítt, smb. § 2 í kunngerðini. Toll- og Skattstova Føroya vísir eisini á, at flísarnir, ljósakrónan, borðið, stólarnir og tapetið eru ikki brúkt, og eru í upprunapakningi. Tá vørurnar ikki eru brúktar, kunnu tær ikki verða fluttar inn avgjaldsfrítt, smb. § 2 í kunngerðini.

Viðvíkjandi spiritussinum sigur Toll- og Skattstova Føroya, at sambært rúsdrekkalógini § 5 hevur Rúsdrekkasøla Landsins einkarrætt til innflutning av rúsdrekka. Tað verður gjørt undantak frá hesi reglu í samband við rúsdrekka, sum persónar hava við sær, tá teir koma til landið við skipi ella flogfari. Sí kunngerð nr. 154 frá 1992 um innflutning av rúsdrekka hjá ferðandi og kunngerð nr. 14 frá 1996 um, hvat ferðandi kunnu flyta inn toll- og avgjaldsfrítt til Føroya. Tað verður tó ikki gjørt nakað undantak í sambandi við, at ferðagóðs verður flutt til Føroya.

Sambært § 22 í tolllógini hevur tollvaldið eftirlit við øllum inn- og útflutningi frá tolløkinum,

og tá kærararnir hava heimild til at innflyta rúsdrekka, skuldi vøran verið konfiskerað, og tollrokning av rúsdrekka skuldi ongantíð verið send teimum, tí tey hava ikki heimild til at fáa útflýggjað rúsdrekka.

Avgerðin hjá Skatta- og avgjaldskærunevndini:

Sambært § 27, stk. 1 í mvg-lógini skal avgjald latast við innflutning av vørum úr útlondum.

Sambært § 27, stk. 3 kann avgjaldsfrítøka játtast í sama mun og undir somu treytum, sum ásettar eru um frítøku sambært tolllógini §§ 6, 7, 8a og 9.

Sambært § 6, litra b í tolllógini er flytigóðs undir ávísum treytum undantikið tolli, sí eisini kunngerð nr. 13 frá 27. februar 1996 frá Føroya Landsstýri um flytigóðs.

Eftir upplýsingunum í málinum eru allar vørurnar í upprunapakningi. Grunsul er tí fyri, at talan er um nýggja, óbrúkta vøru. Harafturat fyriliggja kvittanir, sum greitt vísa, at komfýrurin og gólvið er keypt ávikavist 20. mai og 5. november 2003. Hesar vørur lúka tí ikki treytina um, at vøran skal hava verið ogn hjá innflytaranum í minsta lagi 6 mánaðir frammanundan, smb. § 2, stk. 2 í kunngerðini. Longu av hesi orsøk kunnu hesar vørar ikki innflytast avgjaldsfrítt.

Stólarnar og borðið hevur kærarin víst á, at hann hevur arvað og hevur víst á arvalista. Skatta- og avgjaldskærunevndin metti tó ikki, at hetta var nakað, sum broytti grunsulin um, at talan er um nýggja, óbrúkta vøru.

Somuleiðis týða upplýsingarnar í málinum uppá, at tapet, flísar og ljósakrúna eru óbrúkt og tí heldur ikki lúka treytirnar fyri avgjaldsfríum innflutningi sum flytigóðs.

Samanumtikið metti nevndin, at hesar vørur, sum kærarin hevur innflutt í november 2003, lúka ikki treytirnar fyri avgjaldsfríum innflutningi og avgjørdi tí at staðfesta avgerðina hjá Toll- og Skattstova Føroya um, at kærarin skal rinda kr. 4.160,00 í innflutningsgjaldi.

Viðvíkjandi innflutningsgjaldi av spiritussi viðmerkti nevndin, at tá Toll- og Skattstova Føroya, Stýrið í skrivi frá 7. desember 2004 hevur boðað frá, at tey meta, at innflutningsgjald kann ikki krevjast av spiritussinum og sostatt gevur kæraranum viðhald í kæruni viðvíkjandi hesum partinum av málinum, er ikki neyðugt, at Skatta- og avgjaldskærunevndin skal taka avgerð um hendan spurning.

Toll- og Skattstova Føroya, Stýrið kann við heimild í § 3 í lógini um Toll- og Skattafyrisiting og tí heimild, sum fylgir av bygnaðinum innan toll- og skattaøkið, broyta avgerðina hjá økinum.

